
Aenndang sangredred, byoem-gyaeuj dinjdeded, naj riunyumnyum,de dwg bouxlawz ya? De ya, dwg bouxyijvwnz lauxsae gou—Yangz lauxsae.Yangz lauxsae moix baez daeujhwnjdangz, cungj beq aen daehbaengzsaekloeg ndeu, gwnz daeh yaenq mizaen doz yungzmauh dwggyaez ndeu.Mwngz gaej yawjsiuj aen daehbaengzgig bingzciengz neix, baihndaw couxmiz haujlai“huqbauj”mwngz naemjmbouj daengz ho, miz gijyungh hagsibsaengeiz, miz gijgwnz feihbak, lijmiz gij vacim raek najaek, gaugiencug byoem gyaeundei de gag guhhaenx. Gou heuh aen daeh hung neixguh“daehcomzbauj”, gou ciengzseiz

siengj, baez neix, Yangz lauxsae youhhawj daihgya daiq daeuj gijmazhuqbauj geizheih ne?Miz baez ndeu, aenvih CwnzSinhyingj sij cozyez nyinhcaen, cih sijndaej ndei sij ndaej cingq, vihliuxdajciengj de, Yangz lauxsae daj ndaw
“daehcomzbauj” genjaeu aen vacimhajsaek ndeu, naeuz:“Mboengqneix,Cwnz Sinhyingj doengzhag guh ndaejgig ndei, ndigah lauxsae yaek hawj degaiq ciengjbinj daegbied ndeu, yawj,gaiq neix dwg gou caen fwngz guhbw!”Cwnz Sinhyingj angq dwk bakmbouj rox haep, gyoengq doengzhagcungj hozhaenz byaengqda ngonz de,miz mbangj gag damzbyoedbyoed:

“Gou itdingh lumj Cwnz Sinhyingjityiengh nyinhcaen hagsib, yiengh-neix, gou hix ndaej dajciengj lo.”Lij miz baez ndeu, Cwnz Sinhyizdungx in, bak haemz, ngaizromh gwnmbouj roengz. Yangz lauxsae rox le,couh daj ndaw“daehcomzbauj”dawzaen baudousah okdaeuj, doiq CwnzSinhyiz naeuz: “Mbouj gwn ngaiz-romh, doiq ndangdaej mbouj ndei, ne,hawj mwngz, vaiq gwn aen bau neixba!”Cwnz Sinhyiz ciep aeu aenbau,ndaek gaemz ndaek gaemz gwnzroengzbae, lumjbaenz gij bingh dendei bae dingz ndeu lo.Dou cungj haengjheiq “daeh-comzbauj” Yangz lauxsae, aenvih,

baihndaw coux rim le gij gujli caeuqgij gyaez Yangz lauxsae hawj douhaenx.
(bouxsij Luz Cenhyij bouxhoiz

Goenggen)

Aen Daehcomzbauj Yangz Lauxsae

Soengq Hawj Laizvungh ·
veizwjdwzGou muengh gyoengq lwgnyezyienzliengh gou soengq bonj saw neixhawj boux bouxlaux ndeu. Lajneix dwgleixyouz gou: Boux bouxlaux neix dwglajmbwn neix baengzyoux ceiq ndeiduh gou. Gou lij miz aen leixyouz wnq:Boux bouxlaux neix gijmaz cungj rox,gij saw raiz hawj gyoengq lwgnyez degoj rox. Gou lij miz aen leixyouzdaihsam: Boux bouxlaux neix youqFapguek, de youq baihde dungx ieklai, ndang nit lai, mbouj miz vunz naide, de doeknaiq lai. Danghnaeuzdoenghgij leixyouz neix lij caengz doh,yienghneix gou nyienh soengq bonjsaw neix hawj boux bouxlaux seiziqde, bouxboux bouxlaux gaxgonq cungjdwg lwgnyez (hoeng gyoengqde mboujmiz geijlai vunz geiq ndaej). Yiengh-neix, gou cix gaij coenzsoengq baenzcoenz lajneix:

Soengq hawj seiziq Laiz-
vungh·veizwjdwz.

ItMwh gou ndaej roek bi, youqndaw bonj saw《Gojgaeq Caensaed》raiz ndoengfaex ciuhnduj de, yawjraenmbaw vehcap mizyinx ndeu, dwg vehduz nuem ndeu gyan duz doenghduzndeu, couhdwg mbaw veh lajneix:

Ndaw saw raiz naeuz:“Duznuemgyan doenghduz roengz dungx mboujnyaij, ndwnj roengz dungx liux le,duznuem cak mbouj ndaej lo,yienghneix couh ninz baenz roekndwen hawj gij gwn neix siuvaq.”Yawj sat, gou naemj daengzhaujlai doenghduz ndaw ndoengfaexdoxdwk doxgwn, yienghneix, goucouh aeu bit veh ok mbaw vehdaih’it duh gou, couhdwg mbawlajneix:

Gou dawz mbaw veh neix hawjgyoengq bouxlaux yawj, lij camgyoengqde dwglau lwi.Gyoengqde han gou naeuz:

“Aenmauh miz gijmaz dwglau ne?”Gou mbouj dwg veh aenmauh,dwg veh duznuem cingq siuvaqduzciengh ndeu. Vihliux hawj gyoengqbouxlaux yawj rox, gou youh veh okgij yiengh ndaw dungx duznuem.Deng gejnaeuz hawj gyoengqde nyigyoengqde cij rox. Mbaw veh daih-ngeih duh gou dwg mbaw lajneix:

Baezneix, gyoengq bouxlauxcungj heuh gou gaej veh mbawvehduznuem lai, mboujguenj veh baih-ndaw roxnaeuz veh baihrog, bae hagdeihleix, lizsij, suenqsoq, yijfaz lij laindei gvaq. Yienghneix, mwh gou ndaejroek bi, gou couh mbouj muenghdaengzcog guh canghveh lo. Mbawvehdaih’it caeuq mbawveh daihngeih goucungj veh mbouj baenz geijlai, goudoeknaiq dangqmaz. Gyoengq boux-laux gag yawj youh yawj mbouj rox, lijdeng aeu lwgnyez gejnaeuz dem,mbwq lai lo.Doeklaeng, gou cijndei bae guhyiengh wnq. Gou hag rox hai feihgih

lo, lajmbwn gizgiz ca mbouj lai cungjmbin daengz gvaq, cingqcaen hagdeihleix doiq gou miz yungh raixcaix.Gou baez yawj couh baen ndaejok Cungguek caeuq Yalijsanghnaz.Danghnaeuz gyanghaemh byaij loekroen le, rox deihleix caen miz yunghdahraix lo.Ciuh vunz neix, gou caeuqhaujlai vunz baedauq. Gou riengzgyoengq bouxlaux caemh gwn caemhyouq ndwenngoenz gig nanz, haeuj-gyawj gyoengqde caemhcaiq cazyawjgyoengqde, hoeng yawj gyoengqde lijlumj gaxgonq, mbouj miz gijmazgaijbienq.Gou nyangz saek boux uk singj,cungj aeu mbaw veh daih’it gouokdaeuj cam de, yawj de rox mboujrox. Hoeng mboujguenj dwg bouxlawz,bouxsai roxnaeuz mehmbwk, cungjnaeuz:“Dwg aenmauh go.”Yiengh-neix, gou couh mbouj caeuq gyoengq-de gangj duznuem ha, ndoengfaexciuhnduj ha, caemh mbouj gangjndaundeiq doengh gijneix. Gyoengqderox gijmaz gou couh caeuq gyoengqdegangj gijmaz, lumjbaenz gyauzbaiz,giuzgauh’wjfuh, cwngci roxnaeuzlingjdai. Yienghneix, gyoengq boux-laux couh angqyoekyoek ndaej roxnajgou boux vunz roxsoq roxlaex neixlo.

Lwgvuengziq

bouxraiz Swng’aihgwzsuhbeilij
bouxhoiz Lwgfwngzmeh

[Vah bouxbien]: 《Lwgvuengziq》
dwg bien sawcuenh dinj saw lwgnyez
mizmingz ndeu, dwg Fapguek bouxraiz
Swng’aihgwzsuhbeilij youq 1942 nienz
raiz baenz. Bouxcawj ndaw saw dwg
Lwgvuengziq daj aen singhgiuz rog
daeuj. Ndaw saw dwg aeu boux
feihhingzyenz guh boux gangj aen
gojgaeq neix, gangjlwnh le gij ginggvaq
Lwgvuengziq daj aen singhgiuz swhgeij
hwnjdin bae aen digiuz soj ginglig gak
cungj yungyiemj haenx. Bouxraiz aeu
gij lwgda Lwgvuengziq, daeuj yienh-
ok hoengqhaw、luenhguh、hukngawz
dasang caeuq gaengjbanj vunzhung,
yungh gij vah youh mbaeu youh soh

raiz ok minghyinh vunzloih gadog
fwzfwd、mbouj miz goekdaej dauq-
cawq liuzlangh. Doengzseiz, hix
gangjok bouxraiz doiq gimcienz
gvanhaeh baebingz, haenhndei caen
sienh gyaeu. Lwgfwngzmeh (Luz
Fwncangz) boux lwg Bouxcuengh neix,
seizneix youq Gvangjsih Minzcuz
Dayouz Vwnzyozyen doeg yenz-
giuswngh, de aeu《Lwgvuengziq》bien
sawcuenh saw lwgnyez mizmingz neix
fanhoiz baenz Sawcuengh. Daj geiz
neix hwnj banj neix lienzdaeng bien
sawcuenh《Lwgvuengziq》youz Lwg-
fwngzmeh fanhoiz baenz Sawcuengh
neix.


